
Inatsisartut Suleriaasianni § 33 naapertorlugu aalajangiiffigisassatut siunnersuut matumuuna 

saqqummiuppara: 

 

Inatsisartunut aaliangiiffigisassatut siunnersuut Naalakkersuisut UPA 2017-imut 

peqquneqassasut inuusuttut 16-iniit 29-nik ukiullit ilanngullugit suliffissarsiortutut 

allatsissimasut, ilinniagaqalernissaat suliffittaarnissallu siunertaralugu immikkut 

ittumik pilersaarusiussasut. 

(Inatsisartunut ilaasortaq Múte Bourup Egede) 

 

Tunngavilersuut: 

Ukiuni matumanerpiaq inuiaqatigiit suliffissaleqinermik annertuumik ilaqutariippassuarnullu 

erloqisitsisumik nalaanneqaqqavugut. Suliffissaaleqinerup annikinnerpaaffianiitsilernissaanut 

inuiaqatigiit tamarluinnatta ataatsimoorluta ikioqatigiittariaqarpugut.   

Suliffissaaleqisut ukiuni kingullerni ikilerialaartaraluartut Naatsorsueqqissaartarfiup januar 

2016-imi suliffissaaleqisunut nalunaarsorsimaffiat qimerlualaaraanni ernumassutissaqar-

nitsinnik takussutissiivoq. Sulisinnaasumi 4.031-t 1  suliffissaaleqisutut nalunaarsorne-

qarsimapput taakkunanngalu inuusuttut suliffissaaleqinermik annertuumik eqqugaasimanerat 

maluginngitsoorneqarsinnaagani. Inuusuttummi ‘-19’-29-nik ukiullit suliffissaaleqistut 

nalunaarsorneqarsimasut 1.455-iupput procentinngorlugulu suliffissaaleqisut 4.031-ust 36%-ii 

sinnilaarlugit taamak ukioqartuullutik. Kisitsisit ukiut marluk matuma siornatigumiit 

maannamut qimerlooraanni inuusuttut suliffissaaleqinerannik ajornartorsiut milliartortutut 

misinnanngilaq saneqqukkuminaalluinnalerporlu ajornartorsiutip taassuma immikkut ittumik 

iliuuseqarfigineqarnissaa.   

Nassuerutigisariaqarparput inuusuttut taamak amerlatigisut suliffissaaleqinerat inuiaqatigiittut 

ajornartorsiutigigatsigu annertooq. Arlaannik ajortoqarmat aatsaat kisitsisit taamak qaffasitsi-

gipput - iliuuseqartariaqarpugullu. Siunissamimi inuiaqatigiinni pilersueqatigiinnitsinnut 

inuusuttut taamak amerlatigisut suliffissaaleqinerata kingunerlutsitsisinnaanera 

ernumanartuuvoq isiginngitsuusaarneqarsinnaanngitsoq.  

Ukiuni kingullerni inuusuttut suliffissaaleqinerannut iliuuseqarnerit aallartissarneqarput 

tamannalu ajunngilluinnarpoq, killiffittali takutippaa immikkut ittumik iliuuseqar-

tariaqalersugut. Piarersarfiit aqqutigalugit suliniuteqarneq ajunngilaq, tamannali kisiat 

tuppallersaatigisinnaanngilarput inuusuttummi suliffissaaleqisut tamakkerlugit Piareersarfinni 

inissaqartinngilagut inuusuttullumi suliffissaaleqisut immikkut aaqqissuussiffigine-
qartariaqartunik aamma ilaqarput. 

Qularinngilara inuusuttut suliffissaaleqisut ikiorsiiviginiarnerini immikkut iliuuseqarnissatsinnut 

Inatsisartuni allorassaaqatigiissinnaasugut. Ataatsimoornitsigummi ajornartorsiut annertooq 

kivitseqatigiiffigisariaqarparput kingusinaartigata.  

Taamak oqaaseqarlunga Inatsisartuni ilaasortaqatikka kissaappakka ukiuni makkunani 

aaqqiivigisariaqakkatta pingaarluinnartut ilaat pillugu oqallilluarnissaannik. 

Pisortanut aningaasatigut allaffissornikkullu kingunerisassat 

Aningaasat immikkoortitat pissarsiaqarfigissagaanni suut piumasaqataassanersut oqaasertaler-

sornissaat siullermik nukissanik pisariaqartitsissaaq. Taamatut suliassat ukiup affaanik 

sulinermik, allatut oqaatigalugu 250.000 kr.-it qaangerlugit akeqarnissaa naatsorsuu-

tigineqanngilaq. Suliassarlu tamanna aningaasaliissutaarersut iluini isumagineqarsinnaavoq.  

 

Namminersorluni inuussutissarsiuteqarnermut aningaasatigut allaffissornikkullu 

kingunerisassat 

Siunissaq qaninneq isigalugu kinguneqartussaanngilaq. Siunissaq ungasinnerusoq isigigaanni 

innuttaasut sulerusussuseqartut amerlinissaat neriuutigineqarsinnaavoq. 

 

Innuttaasunut aningaasatigut allaffissornikkullu kingunerisassat 

Periarfissanik ujartuinissami inuunermi siusinnerusukkut ilinniagaqarfissanut suliffeqarfeqar-

finnullu qaninnerulernissap pitsaanerusumik piviusorpalaartumillu periarfissineqarnera. 


